ქართული პრესის მონიტორინგი

14.02.2018
სარჩევი:
- 4 -ვერსია


- 4 -სკანდალური ინტერვიუ სანდრო ბრეგაძესთან - „სახალხო პატრული“ თბილისში ზაფხულში გამოჩნდება; გია კორკოტაშვილმა „ქართული მარში“ დატოვა! (ვერსია)


- 4 -POLITICO: მიხეილ სააკაშვილის აღზევება და დაცემა (ვერსია)


- 6 -გოჩა ჯოჯუამ ნინო ბურჯანაძეს ქდმ წაართვა - ბურჯანაძე პროკურატურაში სარჩელის შეტანას გეგმავს (ვერსია)


- 6 -„ბადაგონის“ საქმის დეტალები - დავა პარტნიორებს შორის თუ ბრძოლა კომპანიის ხელში ჩასაგდებად? (ვერსია)


- 7 -„არ მაინტერესებს ვინ ხარ, ენას შემომიბრუნებ და მოგკლავ“ - რა რეაქცია აქვთ პატიმრებს გლდანის ციხის ჯალათების განაჩენზე (ვერსია)


- 8 -სისხლიანი ვენდეტა „მაგნოლიასთვის“ (ვერსია)


- 8 -„სასამართლო საქართველოში არ არსებობს, გარდაიცვალა“  - დეკანოზი გიორგი მამალაძე 9 წლიან პატიმრობაში რჩება (ვერსია)


- 9 -რა არის გაუთქმელობის ხელწერილი და რა სასჯელი ეკისრებათ მხარეებს გამოძიების მასალების გახმაურებისთვის (ვერსია)


- 9 -„შეამოწმეთ ბაღები რეგიონებში და ნახავთ, რომ 80% ბაღებისა თანამედროვე ხანძარსაწინააღმდეგო სისტემის გარეშეა“! (ვერსია)


- 10 -„სკოლებში რელიგიის სწავლება კარგია, მაგრამ თან საშიში“ (ვერსია)


- 10 -რეზონანსი


- 10 -სააკაშვილის საქართველოში ექსტრადირება საბოლოოდ გამოირიცხა  - "პირდაპირ გვითხრან, რომ არ გვინდა ეს კაცი საქართველოში და ამით მორჩნენ" (რეზონანსი)


- 11 -ძაბირაძე: სააკაშვილის პოლონეთში დაბრუნება საუკეთესო პოლიტიკური გამოსავალი იყო (რეზონანსი)


- 12 -ერთ თვეზე გაჭიმული ვეტო  - "ოცნებამ" ისევ არ იცის, რა უყოს "მაუწყებლობის შესახებ" კანონს, ირაკლი კობახიძემ კი მედიის წარმომადგენლებთან შეხვედრა, სავარაუდოდ, გადაიფიქრა (რეზონანსი)


- 13 -"ბიტფურის" გარიგება: ცდილობენ, ბიტკოინის ირგვლივ ივანიშვილის კვალი მოსპონ - "იქ მიდის მხოლოდ "მაინინგი" და მის საფუძველზე ფულის შოვნა, ანუ იაფად გამდიდრება" (რეზონანსი)


- 14 -თბილისის გენგეგმა 10 დღეში მზად იქნება  - "ყველაზე დიდი პრობლემაა ქალაქის ლანდშაფტის დაცვა, უკვე მთებზე დაიწყო "ურბანული ცოცვა" (რეზონანსი)


- 14 -საწვავის გაიაფების ტალღამ, როგორც იქნა, საქართველომდეც მოაღწია (რეზონანსი)


- 14 -რუსეთის "მთავარი ქურდის" ტიტულისთვის 5 "ქურდი" იბრძვის და მათგან 4 საქართველოდანაა (რეზონანსი)


- 15 -ახალი ტენდენცია: კოტეჯები მივიწყებულ და დაცლის პირას მყოფ სოფლებში (რეზონანსი)


- 15 -მამულაშვილი: რუსეთის შეკვეთით გააკეთეს ეს ფილმი და ამის ინიციატორი იყო წითელაშვილი (რეზონანსი)


- 16 -ახალი თაობა


- 16 -კონსტანტინე გამსახურდია: აქამდე დასახელებულ კანდიდატებს შორის ყველაზე ლოგიკური ივანიშვილი მგონია (ახალი თაობა)


- 17 -ნინო წილოსანი: რაც არ უნდა მასშტაბური იყოს ანტიპიარი, სიმართლე მაინც ზედაპირზე ამოვა (ახალი თაობა)


- 17 -„სააკაშვილის სიცოცხლე პოლონეთში დიდ საფრთხეშია“ (ახალი თაობა)


- 18 -„სააკაშვილი უკრაინაში რუმინეთიდან კატერით შესვლას აპირებს“ - მირიან მირიანაშვილი: კიევში სააკაშვილი თვეში 200 000 დოლარს ხარჯავდა (ახალი თაობა)


- 19 -„თუ სააკაშვილს საქართველოში გამოუშვებთ, ჩვენ თვითმფრინავს დაჯდომის უფლებას არ მივცემთ“ - საქართველოს ხელისუფლებამ დაკავებული სააკაშვილის მიღებაზე უარი თქვა (ახალი თაობა)


- 20 -დავით ლორთქიფანიძე: გიგი უგულავას ვანისა და ხონის შუალედურ არჩევნებში შანსი არ აქვს (ახალი თაობა)


- 21 -მიხეილ რამიშვილი: სასულიერო პირი მომიგზავნეს, მამა გიორგიზე  ზემოქმედება რომ მომეხდინა (ახალი თაობა)


- 21 -საერთო გაზეთი


- 21 -თვითმარქვია ჟურნალისტი აფგან მუხთარლი და მუხთალი ქართველები (საერთო გაზეთი)


- 22 -მშვიდობით, მიშა! შენ პოლონეთიდანაც მალე ამოგკრავენ ჭიტლაყს... შენ რომელი ქვეყანა აგიტანს, გაშიფრულ და გაბანძებულ რუსეთის აგენტს (საერთო გაზეთი)


- 23 -ნარკომაფია და ახალი „მხედრიონი“ ანუ „მდედრიონი“ და ახალი „საძმოები“ ახალი სტატუსით (საერთო გაზეთი)


- 23 -დოდო გუგეშაშვილსა და მის ვაჟზე განხორციელებულ თავდასხმაში ერთი კი არა რამდენიმე პირი მონაწილეობდა? (საერთო გაზეთი)


- 24 -თბილისი ნანგრევებქვეშ რომ დაიმარხება, მერე დავიწყებთ დამნაშავეების ძებნას? (საერთო გაზეთი)


- 25 -ძალიან კი ვფრთხილობ, მაგრამ გული მიგრძნობს, ნარმანია მაინც მომიხელთებს სადმე და აუცილებლად გამიტეხავს თავს (საერთო გაზეთი)


- 25 -რა მიზნით შეიქმნა საზოგადოება „გუდაუთა“ და როგორ აპირებს იგი ქართულ-აფხაზური ურთიერთობების ახალ ეტაპზე გადაყვანას? (საერთო გაზეთი)


- 26 -ქისტები და ჩვენ... (საერთო გაზეთი)


- 26 -„ფარმაცევტული სახლი +“ ფარმაცევტულ კომპანია „სალხინოს“ მიზანმიმართულად ანადგურებს  (საერთო გაზეთი)




ვერსია 
სკანდალური ინტერვიუ სანდრო ბრეგაძესთან - „სახალხო პატრული“ თბილისში ზაფხულში გამოჩნდება; გია კორკოტაშვილმა „ქართული მარში“ დატოვა! (ვერსია) 

ავტ.: თათია გოჩაძე 

ინტერვიუ სანდრო ბრეგაძესთან 

ინტერვიუს შესავალში ნათქვამია, რომ „ქართული მარში“ პოლიტიკურ ორგანიზაციად გარდაიქმნება, რაც „მარშელების“ ნაწილისთვის მიუღებელი აღმოჩნდა. გია კორკოტაშვილმა პოლიტიკაში ყოფნაზე უარი განაცხადა და ორგანიზაცია დატოვა, მას სავარაუდოდ რამაზ გაგნიძემაც მიბაძა. 
სანდრო ბრეგაძე „სახალხო პატრულის“ იდეაზე საუბრობს და აცხადებს, რომ გაერთიანება, რომელიც 300-350 მოხალისისგან შედგება, მარტიდან დაიწყებს პატრულირებას და თავდაპირველად რესპუბლიკის მოედანსა და აღმაშენებლის გამზირზე დაამყარებს წესრიგს. ბრეგაძე ინტერვიუში აღნიშნავს, რომ სამომავლოდ საემიგრაციო პოლიციის შექმნაც იგეგმება, რომლის მიზანიც ქვეყანაში შემოსული ემიგრანტების საქმიანობის კანონიერების დადგენაა. 
„ქართული მარშის“ ლიდერი აქციების ციკლსაც აანონსებს. მისი თქმით, ყველა მაღალჩინოსანს უნდა მოეთხოვოს პასუხი  იმ მილიონების გამო, რომელსაც ხალხის ხარჯზე შოულობს. 
POLITICO: მიხეილ სააკაშვილის აღზევება და დაცემა (ვერსია) 

ევროპული ყოველკვირეული  გამოცემა „პოლიტიკო“ მიხეილ სააკაშვილის კიევში დაკავების შემდეგ ვრცელ სტატიას აქვეყნებს და წერს, რომ  საქართველოს ყოფილი პრეზიდენტი კვლავ ოცნებობს ახალ რევოლუციაზე, რასაც შეუძლია მისი პოლიტიკური ბედი გადაწყვიტოს.

პუბლიკაციის ავტორი,  ატლანტიკური საბჭოს  თანამშრომელი და მისი პროგრამის - "უკრაინა ევროპაში" თანადირექტორი ადრიან კარატნიცკი აღნიშნავს, რომ  სააკაშვილი ალყაშია, მისი პოპულარობა მცირდება და მას  სისხლისსამართლებრივი ბრალდებები ორ ქვეყანაში აქვს წარდგენილი.

სტატიაში ნათქვამია, რომ  მიხეილს სააკაშვილს კორუფციასთან შეურიგებელი მებრძოლის იმიჯი და ქარიზმა ვერ დაეხმარა, უზრუნველეყო საკუთარი პოლიტიკური პოპულარობა როგორც უკრაინაში, ისე საქართველოში და მისი რეიტინგი სულ უფრო მცირდება. 

ავტორიტეტული ორგანიზაციის - "დემოკრატიული ინიციატივების ფონდის" გამოკითხვის მიხედვით მას საზოგადოების მხოლოდ 16% ენდობა, ხოლო 73% - არ ენდობა. კიევში სააკაშვილის მიერ რეგულარულად გამართულ საპროტესტო აქციებზე დამსწრეთა რიცხვი ათასიდან რამდენიმე ათასამდე მერყეობს - უკანასკნელი მონაცემების  მიხედვით ზოგიერთ მათგანს  აქციებში მონაწილეობისთვის გარკვეულ თანხას უხდიან. 
გამოცემის ცნობით, ეს ძალიან შორს არის ქართველი ლიდერის საუკეთესო დროებიდან - როდესაც ვარდების რევოლუციის დროს ის მეთაურობდა ასი ათასობით პროტესტანტს კორუმპირებული ელიტის ხელისუფლებიდან განდევნის მიზნით და როდესაც შემდგომში არჩეული იქნა პრეზიდენტად 96%-იანი მხარდაჭერით. 2008 წლის იანვარში მან მოიგო განმეორებითი არჩევნები ხმების დაახლოებით 54%-ით. 

სტატიაში ასევე ნათქვამია, რომ მიხეილ სააკაშვილის სახელმა რუსულ კრიმინალურ ავტორიტეტებთანაც გაიჟღერა, თუმცა, ამ ბრალდების გასაბათილებლად მყარი არგუმენტებია საჭირო. 

„პოლიტიკოს“ ცნობით, მომდევნო დღეებში გადაწყდება დარჩება თუ არა სააკაშვილი პოლიტიკურ ფიგურად, თუმცა, ცხადია, რომ საქართველოს ექსპრეზიდენტი კარიერის ციცაბო დაღმართზეა. 

„სააკაშვილი ისევ ოცნებობს ახალ რევოლუციაზე, რომელიც გააცოცხლებს მის მკაცრ პირად და პოლიტიკურ ბედ-იღბალს. ვარშავაში დაშვების შემდეგ მან განაცხადა: "მე მიყვარს პოლონთი, მაგრამ მე ვიბრძვი საქართველოში და უკრაინაში". მისი საბრძოლო განწყობის მიუხედავად სააკაშვილის, როგორც პოლიტიკური ავტორიტეტის სწრაფი დაღმასვალა გადაჭარბებული ეგოს შედეგია, რომელიც მიწაზე დაენარცხა უკრაინის ნაცრისფერ პოლიტიკურ გარემოში, ქვეყანაში, სადაც ხალხი შესაძლოა ზოგჯერ ენდობოდეს პოპულისტურ დაპირებებს, მაგრამ ბოლომდე არასოდეს ენდობა ან არ აიდეალებს პოლიტიკურ ლიდერებს.

მისი დაცემა საბოლოოდ იმ რევოლუციების წარმატების დადასტურებაა, რომელთა დაწყებასაც მან შეუწყო ხელი. ხალხმა მოიშორა რამდენიმე კორუმპირებული ავტორიტარული რეჟიმი და ჩამოაყალიბა ძლიერი სამოქალაქო საზოგადოებები პოსტკომუნისტური სივრცის დიდ ნაწილში. თუმცა მათმა წარმატებამ გადაიტანა პოლიტიკური დისკურსი ქუჩიდან ექსპერტების, მედიის მიერ განხილვის და პოლიტიკური პოლემიკის გარემოში, რომლებიც დემოკრატიულ საზოგადოებაში ცვლილებების მთავარი ინსტრუმენტებია“, - ნათქვამია სტატიაში. 

გოჩა ჯოჯუამ ნინო ბურჯანაძეს ქდმ წაართვა - ბურჯანაძე პროკურატურაში სარჩელის შეტანას გეგმავს (ვერსია) 
ავტ.: თათია გოჩაძე 

ინტერვიუ გოჩა ჯოჯუასთან

სასამართლოს გადაწყვეტილებით, „ქრისტიან-დემოკრატიული მოძრაობა“ ნინო ბურჯანაძეს ჩამოერთვა და გოჩა ჯოჯუას მიეკუთვნა. პარტიის შესახებ დავა რამდენიმე წელია მიმდინარეობს და  როგორც გოჩა ჯოჯუა განმარტავს, ქდმ ოქტომბრის არჩევნების შემდეგ დაიბრუნა.  ჯოჯუას თქმით, ამჟამად პარტია მწირი ფინანსური რესურსით ფუნქციონირებს, მისი „რეინკარნაციის“ პროცესი მიმდინარეობს და პრეზენტაცია მარტში გაიმართება. 
გოჩა ჯოჯუა აცხადებს, რომ ნინო ბურჯანაძე პარტიის დასაბრუნებლად სარჩელის შეტანას პროკურატურაში გეგმავს, თუმცა, საპასუხო სარჩელის შეტანას, ფინანსური ზარალის ანაზღაურების მოტივით, არც ჯოჯუა გამორიცხავს. 

„ბადაგონის“ საქმის დეტალები - დავა პარტნიორებს შორის თუ ბრძოლა კომპანიის ხელში ჩასაგდებად? (ვერსია) 

ავტ.: მაია მიშელაძე

გამოცემის ცნობით, შპს „ბადაგონის“ ფინანსურ დოკუმენტიაციას საქართველოს ფინანსთა სამინისტროს საგამოძიებო სამსახური სწავლობს. სისხლის სამართლის საქმეზე გამოძიება 2018 წლის 18 იანვარს დაიწყო, რაც შპს „ბადაგონის“ მიერ დიდი ოდენობით წილის მართლსაწინააღმდეგოდ მითვისების ფაქტს ეხება. 

როგორც საგამოძიებო უწყების განცხადებიდან ირკვევა, გამოძიებას საფუძვლად დაედო „ბადაგონის“ ყოფილი მეწილის, კომპანია „გრაკორო ტრეიდინგ ლიმიტედის“ წარმომადგენლის განცხადება, რომლის თანახმადაც, კომპანიის წარმომადგენლობამ „ბადაგონის“ 100%-იანი წილის მფლობელი გიორგი სალაყაია ქონების მითვისებაში დაადანაშაულა. 
პარალელურად, „ბადაგონის“ მფლობელმა გიორგი სალაყაიამ და ზაზა ხატიაშვილმა პრესკონფერენცია გამართეს და დავით ბეჟუაშვილი ქონების წართმევის მცდელობაში დაადანაშაულეს. სალაყაიას განმარტებით, საგამოძიებო სამსახურს განცხადებით ვლადიმერ ჯანჯღავამ მიმართა, რომელსაც „ბადაგონთან“ არასდროს არაფერი აკავშირებდა. ჯანჯღავას ადვოკატის მტკიცებით, „გრაკორო ტრეიდინგ ლიმიტედის“ 81%-ს ვლადიმერ ჯანჯღავას სიმამრი ფლობდა. 

„ვერსია“ გიორგი სალაყაიასა და ვლადიმერ ჯანჯღავას მოსაზრებებს მკითხველს დეტალურად აცნობს. ჯანჯღავას მხარე ამტკიცებს, რომ მას დავით ბეჟუაშვილთან და დიმიტრი ქუმსიშვილთან არაფერი აკავშირებს და ეს სახელები საზოგადოების ყურადღების მისაქცევად გაჟღერდა. სალაყაიას ადვოკატი ზაზა ხატიაშვილი კი დარწმუნებულია, რომ „ბადაგონის“ გაკოტრებას ხელს ხელისუფლება უწყობს, რათა მის დაქვემდებარებაში გადავიდეს სარფიანი კომპანია. – „სამოქალაქო დავაა, რა უნდოდა, რატომ შემოვარდა ფინანსური პოლიცია კომპანიაში“, - კითხულობს ხატიაშვილი. 
სტატიაში ხაზგასმულია, რომ პრემიერ-მინისტრმა გიორგი კვირიკაშვილმა „ბადაგონის“ საქმის შესწავლა ბიზნესომბუდსმენს დაავალა. განცხადება ამ საკითხზე დიმიტრი ქუმსიშვილმაც გააკეთა და ზაზა ხატიაშვილის ბრალდებებს სირცუე უწოდა. 

განცხადებებს გამოეხმაურა დავით ბეჟუაშვილის ადვოკატი ზვიად კორძაძეც, რომელიც ღირსებისა და პატივის შელახვის გამო გიორგი სალაყაიასა და მის ადვოკატს სასამართლოში უჩივლებს. 
„არ მაინტერესებს ვინ ხარ, ენას შემომიბრუნებ და მოგკლავ“ - რა რეაქცია აქვთ პატიმრებს გლდანის ციხის ჯალათების განაჩენზე (ვერსია) 

რუბრიკა: პატიმრის დღიური

რუბრიკაში ნათქვამია, რომ პატიმრები „გლდანის ციხის ჯალათებისთვის“ მისჯილი სასჯელით უკმაყოფილოები არიან, რადგან, მათი აზრით, სასტიკი მწვალებლებისთვის 5-6 წლიანი პატიმრობის მისჯა უსამართლობაა. 

„ვერსიას“ ანონიმური წყაროების ცნობით, წამებისა და აარადამიანური მოპყრობისთვის გასამართლებული პირები ყოველდღიურად სცემდნენ პატიმრებს, რის გამოც, ბევრ მათგანს სიცოცხლისთვის საშიში დაავადებებიც გაუჩნდა. 
სისხლიანი ვენდეტა „მაგნოლიასთვის“ (ვერსია) 

ავტ.: ნინო დოლიძე 

გამოცემა 7 თებერვალს, გუგეშაშვილების ოჯახზე თავდასხმის დეტალებსა და შესაძლო ვერსიებზე წერს. სტატიაში ასევე განხილულია დოდო გუგეშაშვილის ბიოგრაფია, „მხედრიონისა“ და მომდევნო პერიოდები. ავტორის თქმით, გუგეშაშვილი, შესაძლოა, შურისძიების მსხვერპლი გახდა, თუმცა, ერთ-ერთი ვერსიით, მკვლელობა ნოდარ გუგეშაშვილის რამდენიმე წლის წინანდელ კონფლიქტს უკავშირდება. 

მასალაში მოყვანილია ჯაბა იოსელიანის არქივში დაცული ინტერვიუს ნაწყვეტები, სადაც „მხედრიონის“ საქმიანობაა განხილული. 
„სასამართლო საქართველოში არ არსებობს, გარდაიცვალა“  - დეკანოზი გიორგი მამალაძე 9 წლიან პატიმრობაში რჩება (ვერსია) 

ავტ.: თათია გოჩაძე

სააპელაციო სასამართლოს კოლეგიამ ძალაში დატოვა გადაწყვეტილება, რომლის თანახმადაც, გიორგი მამალაძე 9 წლიან პატიმრობაში რჩება. ამ ფაქტს მამალაძის ადვოკატები უზენაეს სასამართლოში გაასაჩივრებენ. 
დეკანოზის ადვოკატი, მიხეილ რამიშვილი აცხადებს, რომ დღეს სასამართლო არ არსებობს, გარდაცვლილია და ბოლომდე ასრულებს იმ დავალებასა და დაკვეთას, რომლის შესრულებაც მოსამართლე ბუგიანიშვილმა დაიწყო. 

რა არის გაუთქმელობის ხელწერილი და რა სასჯელი ეკისრებათ მხარეებს გამოძიების მასალების გახმაურებისთვის (ვერსია) 
ავტ.: თათია გოჩაძე 

ინტერვიუ „ახალგაზრდა იურისტთა ასოციაციის“ წევრ გოგა ხატიაშვილთან 

საიას იურისტი გოგა ხატიაშვილი გაუთქმელობის ხელშეკრულების დეტალებზე საუბრობს და განმარტავს, რომ მსგავსი შეთანხმება, შესაძლოა ყველა სისხლის სამართლის დანაშაულის შემთხვევაში დაიდოს, რათა გამოძიებისთვის მნიშვნელოვანი დეტალები არ გახდეს საჯარო და ამით პროცესს არ შეექმნას საფრთხე. 

„შეამოწმეთ ბაღები რეგიონებში და ნახავთ, რომ 80% ბაღებისა თანამედროვე ხანძარსაწინააღმდეგო სისტემის გარეშეა“! (ვერსია) 

ავტ.: ბათო ჯაფარიძე

სტატიის თანახმად, გასულ წელს საქართველოში 15222 ხანძარი დაფიქსირდა, რის შედეგადაც 79 ადამიანი გარდაიცვალა. გამოცემის ცნობით, საქართველოში ხანძარსაწინააღმდეგო სისტემის მოწყობის პრობლემაა, თუმცა, ამ საკითხს არც სახელმწიფო და არც კერძო სექტორი სათანადო ყურდღებას არ უთმობს. 
ჟურნალისტი ხაზს უსვამს, რომ კანონში დიდი ხარვეზია და სახანძრო სისტემის არარსებობის გამო კომპანიები მიზერული თანხით ჯარიმდებიან, მაშინ როცა ბიზნესმენებს თანამედროვე ტექნოლოგიების დამონტაჟება რამდენიმე ათასი უჯდებათ, ამიტომაც, ისინი ჯარიმის გადახდას ამჯობინებენ, პრობლემა კი მოუგვარებელი რჩება. 

„სკოლებში რელიგიის სწავლება კარგია, მაგრამ თან საშიში“ (ვერსია) 

ავტ.: დეკანოზი თამაზ ლომიძე 

დეკანოზი თამაზ ლომიძე მიიჩნევს, რომ რელიგიის მოუმზადებელი სწავლებით შესაძლოა განუზომელი ზიანი მიადგეს ბავშვებს, ამიტომაც, მისი აზრით, ამ საკითხს ფაქიზად უნდა მიუდგეს განათლების სამინისტრო. 

რეზონანსი 
სააკაშვილის საქართველოში ექსტრადირება საბოლოოდ გამოირიცხა  - "პირდაპირ გვითხრან, რომ არ გვინდა ეს კაცი საქართველოში და ამით მორჩნენ" (რეზონანსი) 
ავტ.: ეკატერინე ბასილაია

საქართველოს მთავარი პროკურატურა აცხადებს, რომ ყოფილი პრეზიდენტის გადმოცემაზე მათ პოლონეთში მოთხოვნა უკვე გაგზავნილი აქვთ, თუმცა, იურისტების დიდი ნაწილის განცხადებით, სააკაშვილის საქართველოსთვის გადმოცემის ყველაზე დიდი შანსი სწორედ უკრაინიდან არსებობდა და საქართველოს ხელისუფლებამ ყველაფერი გააკეთა იმისთვის, რომ ეს არ მომხდარიყო. ახლა კი, ყველამ იცის, რომ ევროკავშირისა თუ ნატო-ს არც ერთი ქვეყანა საქართველოს მხრიდან ექსტრადირების მოთხოვნას არ დააკმაყოფილებს.

იურისტი ლია მუხაშავრია ხელისუფლებას ქცევას ამორალურს, უღირსსა და სამარცხვინოს უწოდებს და აცხადებს: "ნუ გვატყუებენ. პირდაპირ გვითხრან, რომ არ გვინდა ეს კაცი საქართველოში და ამით მორჩნენ".

მისი თქმით, მარტო მოთხოვნის გაგზავნა არ კმარა და იუსტიციის სამინისტროში ძალიან კარგად მოეხსენებათ, ექსტრადიციის მოთხოვნისთვის რა აუცილებელი დოკუმენტაცია და დასაბუთებაა საჭირო და ფიქრობს, რომ რაც ახლა ხდება, არის მცდელობა, შეცდომაში შეიყვანონ ქართული საზოგადოება, ვითომ ცდილობენ, მაგრამ არ გამოსდით.

საქართველოში ყოფილი პრეზიდენტის ექსტრადირების მინიმალურ შესაძლებლობას გამორიცხავს ასევე იურისტი გელა ნიკოლაიშვილი, რომლის თქმითაც, სანამ სააკაშვილი დასავლეთის ლიდერების მფარველობით სარგებლობს, ხელისუფლება მას თბილისში ვერ ჩამოიყვანს. 

"მე ვთვლი, რომ სააკაშვილის საქართველოში ჩამოყვანა ხელისუფლებისთვის ზედმეტი თავის ტკივილი იქნებოდა და მისი ექსტრადიციის სურვილი მაინცდამაინც არ უნდა ჰქონოდათ, თუმცა მტკიცება, რომ ყველაფერი გააკეთეს იმისათვის, რომ ეს არ მომხდარიყო, რთულია“, - აცხადებს ნიკოლაიშვილი. 

ძაბირაძე: სააკაშვილის პოლონეთში დაბრუნება საუკეთესო პოლიტიკური გამოსავალი იყო (რეზონანსი) 

ავტ.: ნინო ქეთელაური

ინტერვიუ ვახტანგ ძაბირაძესთან 

საქართველოს მესამე პრეზიდენტის ირგვლივ მიმდინარე პროცესები, აფგან მუხთარლის საქმე, ოპოზიციის საერთო საპრეზიდენტო კანდიდატი - ეს ის საკითხებია, რომლებზეც "რეზონანსი" ვახტანგ ძაბირაძეს გაესაუბრა.

ვახტანგ ძაბირაძე მიიჩნევს, რომ საქართველოს ყოფილი პრეზიდენტის ექსტრადირება ხელისუფლებას უხერხულ მდგომარეობაში ჩააყენებდა, ამიტომ რთული სათქმელია შეთანხმდნენ თუ არა ოფიციალური კიევი და თბილისი ამ საკითზე, თუმცა, მიხეილ სააკაშვილის პოლონეთში გადაყვანა საუკეთესო პოლიტიკური გამოსავალი იყო. 

ძაბირაძე დარწმუნებულია, რომ მიხეილ სააკაშვილის მხრიდან დახმარების თხოვნის საპასუხოდ ანგელა მერკელი ან რომელიმე სხვა დასავლელი მაღალჩინოსანი განცხადებას არ გააკეთებს და მიმართვას მხოლოდ უმნიშვნელო გამოხმაურება მოჰყვება. 
რესპონდენტი აფგან მუხთარლის საქმეზეც  საუბრობს და ხაზს უსვამს, რომ გამოძიების შეფერხება ხელისუფლების „შავ ლაქად“ დარჩება. 

„რატომღაც მეგონა, რომ ხელისუფლება ძიების კუთხით რაღაცას მაინც გააკეთებდა. სამწუხაროდ, უკვე ძალიან დიდი დრო გავიდა და როგორც ჩანს, ის არც არაფრის გამკეთებელია. ასე რომ, მუხთარლის საქმე არა მხოლოდ "ქართულ ოცნებას" დარჩება შავ ლაქად, არამედ - ზოგადად ქართულ სახელმწიფოს, რადგან როდესაც დედაქალაქიდან მოქალაქეს იტაცებენ და გაჰყავთ საზღვრებს გარეთ, ის არშემდგარი სახელმწიფოა, იმიტომ, რომ ვერ აკონტროლებს ვერც ქვეყნის შიგნით სიტუაციას, ვერც საზღვარზე, ვერც მოქალაქეებს იცავს, სახელმწიფოს ფუნქცია კი სწორედ ეს არის“, - აცხადებს ძაბირაძე. 

ვახტანგ ძაბირაძე ოპოზიციის მხრიდან ერთიანი საარჩევნო კანდიდატის დასახელებას არარეალურად მიიჩნევს და ამბობს, რომ თუკი ასეთი შეთანხმება მაინც შედგება პარტიებმა საკუთარი წარმომადგენლის წარდგენაზე უარი უნდა თქვან და აპოლიტიკურ, ყველასთვის მისაღებ კანდიდატურაზე შეთანხმდნენ. 

კითხვაზე, იქნება თუ არა ეს გიორგი მარგველაშვილი, ძაბირაძე პასუხობს, რომ ერთ-ერთ ვარიანტად მისი განხილვაც შეიძლება. 

ერთ თვეზე გაჭიმული ვეტო  - "ოცნებამ" ისევ არ იცის, რა უყოს "მაუწყებლობის შესახებ" კანონს, ირაკლი კობახიძემ კი მედიის წარმომადგენლებთან შეხვედრა, სავარაუდოდ, გადაიფიქრა (რეზონანსი) 
ავტ.: თიკო ოსმანოვა

დაძლევს თუ არა პარლამენტი "მაუწყებლობის შესახებ" კანონზე პრეზიდენტის მიერ დადებულ ვეტოს, ჯერ კიდევ უცნობია. ასევე გაურკვეველია, შეხვდებიან თუ არა დაპირებისამებრ პარლამენტის თავმჯდომარე და უმრავლესობის წევრები კერძო ტელევიზიის წარმომადგენლებს, რომლებიც სარეკლამო ბაზარზე "პირველი არხის" შემოსვლას კატეგორიულად ეწინააღმდეგებიან.

ტელეკომპანია "კავკასიის" გენერალურ დირექტორ ნინო ჯანგირაშვილის თქმით, სულმოუთქმელად ელოდება, როდის გაიმართება პარლამენტის თავმჯდომარესთან მორიგი შეხვედრა, თუმცა, ამ საკითხზე მედიის წარმომადგენლებს არავინ შეხმიანებიათ. 

მოსალოდნელი შეხვედრის შესახებ ინფორმაციას არ ფლობენ  საპარლამენტო უმრავლესობის წევრები ზაქარია ქუცნაშვილი და ნუკრი ქანთარია.

ირაკლი კობახიძის პრესსამსახურში კი აცხადებენ, რომ თუ შეხვედრა დაინიშნება, „რეზონანსს“ შეატყობინებენ. 
"ბიტფურის" გარიგება: ცდილობენ, ბიტკოინის ირგვლივ ივანიშვილის კვალი მოსპონ - "იქ მიდის მხოლოდ "მაინინგი" და მის საფუძველზე ფულის შოვნა, ანუ იაფად გამდიდრება" (რეზონანსი) 
ავტ.: მარი ჩიტაია

"ბიტფურის" ჯგუფის მიერ გლდანში მდებარე "დატა ცენტრის" აქტივების გაყიდვას ფინანსისტები ფორმალურ გარიგებად აფასებენ. 
ექსპერტები კულუარულად თუ ოფიციალურ კომენტარებში ამბობენ, რომ ასეთი კომბინაციები  თამაშდება, რათა ბიძინა ივანიშვილის სახელი ციფრული ვალუტების მწარმოებელ კომპანიას როგორმე ჩამოაშორონ. მისთვის "ბიტფურის" საქმიანობა და მასთან დაკავშირებული სკანდალი "პრესტიჟის საქმედ" იქცა და ეს რისკი უნდა აღმოფხვრან.

საბანკო სფეროს სპეციალისტი გოჩა თუთბერიძე "რეზონანსთან" დაუფარავად ამბობს, რომ "ბიტფურის" ხელმძღვანელობა საქართველოს ხელისუფლებასთან არაჯანსაღ დამოკიდებულებაშია და შეგნებულად აგორდა აქტივების გაყიდვის საქმე, რომ პასუხისმგებლობას, თუნდაც მორალურს, გაექცნენ.

"ვერავინ დამარწმუნებს, რომ ტექნოლოგიების განვითარებაზე გააკეთებენ აქცენტს. მაშინ გვაჩვენონ თუნდაც ერთი ინვესტიცია, რაც მიღებული შემოსავლიდან განახორციელეს, რომლითაც ხელი შეუწყვეს რაიმე პროექტის განვითარებას. იქ მიდის მხოლოდ "მაინინგი" და მის საფუძველზე ფულის შოვნა, ანუ იაფად გამდიდრება”, - აცხადებს თუთბერიძე. 

კომპანიის აქტივების გაყიდვის საკითხს ინვესტორის პირად გადაწყვეტილებად მიიჩნევს საფონდო ბირჟის სპეციალისტი ვახტანგ ხომიზურაშვილი, რომელიც კონკრეტულ შემთხვევაში ექსპერტების მიერ გამოთქმულ მოსაზრებებს ემიჯნება.

„"ბიტფურის" ფართის ან თვითონ კომპანიის გაყიდვა არის პირადი გადაწყვეტილება, რომელიც შეიძლება, განპირობებული იყოს აბსოლუტურად სხვა ფაქტორებით და არა - პერსპექტივების ნაკლებობით. დაახლოებით 1 კვირის განმავლობაშიც გამოჩნდება რეალური ვითარება კრიპტოვალუტის ბაზარზე. კომპანიის გაყიდვა არის მონეტიზაცია, გარკვეულწილად, ჩვეულებრივი მოვლენა ნებისმიერ კორპორაციულ ურთიერთობებში. არაფერს უჩვეულოს ამაში ვერ ვხედავ", - აცხადებს ხომიზურაშვილი.

სტატიაში ხაზგასმულია, რომ „ბიტფორისა“ და ბიძინა ივანიშვილის რომელიმე კომპანიის კავშირები თანაინვესტირების ფონდმა ოფიციალურად უარყო. 

თბილისის გენგეგმა 10 დღეში მზად იქნება  - "ყველაზე დიდი პრობლემაა ქალაქის ლანდშაფტის დაცვა, უკვე მთებზე დაიწყო "ურბანული ცოცვა" (რეზონანსი) 
ავტ.: ნათია ლომიძე

ახალი წლის დღეებში თბილისის გენერალურ გეგმასთან დაკავშირებით მერიამ გარკვეული ხარვეზი აღმოაჩინა და "სითი ინსტიტუტ საქართველო" დააჯარიმა. ხარვეზების გამოსასწორებლად მათ გარკვეული ვადა დაუწესდათ, რომელიც რამდენიმე დღეში იწურება. გენგეგმის თანაავტორი მერაბ ბოლქვაძე აცხადებს, რომ აღნიშნული ლაფსუსები გამოსწორდება. მან "რეზონანსთან" რამდენიმე მნიშვნელოვან საკითხზე განსაკუთრებული ყურადღება გაამახვილა, მათ შორის - საცობების, ქალაქში საცხოვრისისა და გამწვანების მიმართულებით.
საწვავის გაიაფების ტალღამ, როგორც იქნა, საქართველომდეც მოაღწია (რეზონანსი) 
ავტ.: ნათია ლომიძე

ნავთობპროდუქტების იმპორტიორების საწვავის გაიაფება მძიმედ მიმდინარეობს. მიუხედავად იმისა, რომ ბაზარზე ყველა პირობაა ფასის კლებისთვის შექმნილი, უცხოურ ბაზრებზე ნედლი ნავთობის ღირებულება 10 დოლარით შემცირდა, "პლატციც" 10%-ით გაიაფდა, დაბოლოს ლარიც გამყარდა. ჯერ მხოლოდ არაბრენდირებულმა კომპანიებმა შეცვალეს ფასი, ისიც - 5-6 თეთრით, მსხვილი იმპორტიორები კი ისევ მაღალი მარჟით აგრძელებენ საწვავის რეალიზებას. 

სპეციალისტები საწვავის ფასის შემცირებას უახლოეს დღეებში კვლავ ელიან. 

რუსეთის "მთავარი ქურდის" ტიტულისთვის 5 "ქურდი" იბრძვის და მათგან 4 საქართველოდანაა (რეზონანსი) 
ავტ.: თიკო ოსმანოვა

რუსეთის "მთავარი ქურდის" ტიტულისათვის 5 კრიმინალური ავტორიტეტი იბრძვის და მათგან 4 საქართველოდანაა. რუსი ექსპერტების შეფასებით, ეს შესაძლოა, "ქურდულ სამყაროში" ახალი სისხლის ღვრისა და მორიგი მასშტაბური დაპირისპირების მიზეზიც გახდეს.

რუსული საინფორმაციო წყაროების ცნობით, ეს იქნება ერთგვარი დაპირისპირება რუსეთში მოქმედი "ქურდების" ახალ და ძველ თაობას შორის და ვინ დარჩება გამარჯვებული, ძნელი სათქმელია.

რუსეთის კრიმინალური სამყაროს ერთპირვნულ ლიდერობაზე კი, როგორც რუსული მედია წერს, შემდეგი 5 კრიმინალური ავტორიტეტი აცხადებს პრეტენზიას:

ზაქარია კალაშოვი, იგივე "შაქრო მალადოი", გადიკ სალიფოვი, იგივე "ლოტუ გული", ვასილი ხრისტოფოროვი, იგივე "ვასია ვასკრეს", ედუარდ ასატრიანი, იგივე "ედიკ ტბილისსკი", ტარიელ ონიანი, იგივე "ტარო". 

ახალი ტენდენცია: კოტეჯები მივიწყებულ და დაცლის პირას მყოფ სოფლებში (რეზონანსი) 
ავტ.: თეო გუდავაძე

გამოცემის ცნობით, ბოლო პერიოდში საქართველოს სხვადასხვა რეგიონში კოტეჯების აშენება პოპულარული ხდება, განსაკუთრებით ისეთ სოფლებში, სადაც მოსახლეობა ნაკლებად არის. საუბარია ტურისტული ტიპის მომსახურებაზე, რომელიც მიტოვებული სოფლების პოპულარიზაციას უწყობს ხელს. უკვე გამართული კოტეჯების მფლობელები ამბობენ, რომ ტურისტების მისაზიდად მსგავსი ადგილები საუკეთესოა. როდესაც კოტეჯი არის ნაკლებად პოპულალურ, მაგრამ ლამაზ ადგილას აშენებული, მას მომხმარებელი არ აკლია. ასეთი ადგილები უმეტესწილად ეკოლოგიურად სუფთა დასასვენებელ ზონებად იქცა.

მამულაშვილი: რუსეთის შეკვეთით გააკეთეს ეს ფილმი და ამის ინიციატორი იყო წითელაშვილი (რეზონანსი) 
ავტ.: ეკატერინე ბასილაია

ინტერვიუ „ქართული ლეგიონის“ მეთაურ მამუკა მამულაშვილთან 

მამუკა მამულაშვილი იტალიურ საგამოძიებო ფილმს „უკრაინა, დამალული ჭეშმარიტება“ რუსეთის დაკვეთით გადაღებულს უწოდებს და აცხადებს, რომ ამ პროვოკაციის ინიციატორი ტრისტან წითელაშვილი იყო. 

იტალიურ საგამოძიებო ფილმში სათაურით "უკრაინა, დამალული ჭეშმარიტება" საუბარია, რომ 2014 წლის მაიდანის მოვლენებისას ადამიანების დახვრეტა ქართველ სნაიპერებს შეუკვეთეს. სნაიპერი ალექსანდრე რევაზიშვილი აცხადებს, რომ კიევში ის და კიდევ 2 ქართველი (კობა ნერგაძე, ზალიკო კვარაცხელია) მაიდანის მოვლენებში მონაწილეობის მისაღებად მამუკა მამულაშვილმა, მიხეილ სააკაშვილის დავალებით მიიწვია. 
მამუკა მამულაშვილი აცხადებს, რომ სააკაშვილის მრჩეველი არასდროს ყოფილა და „ქართული ლეგიონის“ სახელის გასატეხად მიზანმიმართული კამპანია მიმდინარეობს. 

ახალი თაობა 

კონსტანტინე გამსახურდია: აქამდე დასახელებულ კანდიდატებს შორის ყველაზე ლოგიკური ივანიშვილი მგონია (ახალი თაობა) 
ავტ.: ნათია ხურცილავა 

ინტერვიუ კონსტანტინე გამსახურდიასთან 

კონსტანტინე გამსახურდია მოახლოებულ საპრეზიდენტო არჩევნებზე საუბრობს და აცხადებს, რომ თუკი ოპოზიციას წარმატების მიღწევა უნდა, გაერთიანება აუცილებელია, სხვა შემთხვევაში არჩევნებში მონაწილეობა ფორმალურ სახეს მიიღებს. გამსახურდიას აზრით, შედეგებზე გავლენას ისიც იქონიებს, თუ ვის დაასახელებს „ქართული ოცნება“ საპრეზიდენტო კანდიდატად. 

რესპონდენტის ვარაუდით, ყველაზე ლოგიკური ბიძინა ივანიშვილის არჩევნებში მონაწილეობა იქნება, რადგან ის, ერთი მხრივ, ვერ ეგუება ფაქტს, რომ მისმა რჩეულმა კანდიდატმა, გიორგი მარგველაშვილმა არ გაუმართლა, მეორე მხრივ კი, ხელისუფლება გუნდში საპრეზიდენტო კანდიდატურას ვერ არჩევს და ექსპრემიერის გარდა სხვა ალტერნატივა არ განიხილება. 

კონსტანტინე გამსახურდია ამბობს, რომ თუკი ბიძინა ივანიშვილი გახდება პრეზიდენტი, ის ავლაბრის სასახლის პრივატიზებას მოახდენს, შემდეგ კი საკუთარი პასიურობით ინსტიტუტს დაასუსტებს, რადგან მას საჯაროობა არ უყვარს. – „საოცარი პარადოქსული ვითარება შეიქმნა ქვეყანაში. სათავეში მოვიდა ძალა, რომლის ლიდერსაც პოლიტიკა სძულს. აბსოლუტურად სძულს და ის იძულებულია, პოლიტიკაში ასე იყოს. ივანიშვილს პოლიტიკის დემონტაჟი სურს. სურს პოლიტიკაში აპოლიტიკური და ყოვლად ოდიოზური სახეები შემოიყვანოს, ადამიანები, რომლესაც საერთოდ არ აქვთ პოლიტიკის მონაცემები. ეს არის სწორედ მიუღებელი და გაუგებარი“, - აცხადებს გამსახურდია და დასძენს, რომ ბიძინა ივანიშვილმა თავის დროზე სწორედ ოპოზიციის დასუსტებლად გამოიყენა მიდგომა „შუა უნდა გაიკრიფოს“, თუმცა ისტორიამ აჩვენა, მსგავსი მცდელობა როგორ დასრულდა მიხეილ სააკაშვილის შემთხვევაში და დიდი ალბათობით, იმავე ბედს გაიზიარებს „ქართული ოცნებაც“. 

ნინო წილოსანი: რაც არ უნდა მასშტაბური იყოს ანტიპიარი, სიმართლე მაინც ზედაპირზე ამოვა (ახალი თაობა) 

ინტერვიუ ნინო წილოსანთან 

ნინო წილოსანი ბოლო დროს მისი და მისი ოჯახის წინააღმდეგ აგორებული შავი პიარის თაობაზე საუბრობს და აცხადებს, რომ „ვაგონმშენებელი კომპანიის“ შესახებ ცრუ ინფორმაციები ვრცელდება. დეპუტატი განმარტავს, რომ კომპანია ამ შემთხვევაში არათუ დამნაშავე, არამედ დაზარალებულია, რადგან მისი მამა, ბადრი წილოსანი მიხეილ სააკაშვილის დროს უკანონოდ დააპატიმრეს, წილი იძულებით გადააფორმებინეს, შემდეგ კი იმჟამინდელი ხელისუფლების წარმომადგენლებმა ქონება კომპანია „თ.ჯ. თრეიდს“ მიჰყიდეს.

ნინო წილოსანი ამბობს, რომ მზადაა სკანდალური საქმის მასალების საჯარო განხილვა გაიმართოს, რომელსაც მედიის წარმომადგენლებიც დაესწრებიან. 

დეპუტატი „ახალ თაობასთან“ ინტერვიუში ნარკოპოლიტიკისადმი მის დამოკიდებულებას კიდევ ერთხელ განმარტავს და ხაზს უსვამს, რომ ნარკოტიკის მომხმარებელი დაავადებული ადამიანი, რომელსაც მკურნალობა სჭირდება, რეალიზატორისთვის კი მკაცრი სასჯელის არსებობაა აუცილებელი. 

„სააკაშვილის სიცოცხლე პოლონეთში დიდ საფრთხეშია“ (ახალი თაობა) 

ავტ.: ნონა ცაბაძე

ინტერვიუ რამაზ საყვარელიძესთან

რამაზ საყვარელიძის განცხადებით, მიხეილ სააკაშვილის დაკავება არც საქართველოსა და უკრაინის ხელისუფლებებსა და არც დასავლელ მაღალჩინოსნებს არ აწყობთ, რადგან ის საკმაოდ ბევრ ინფორმაციას ფლობს და არაერთი სკანდალის აგორების შესაძლებლობა არსებობს. 
რესპონდენტი მიიჩნევს, რომ საქართველოს ექსპრეზიდენტისთვის პოლონეთში ყოფნა საფრთხისშემცველია -  უკრაინაში მას ხელისუფლება იცავდა, რათა მისი ლიკვიდაცია პოროშენკოს არ დაბრალებოდა, ახლა კი შესაძლოა ნებისმიერ დროს მოიშორონ თავიდან, რადგან ის სკანდალურ ინფორმაციებს ფლობს. 

კითხვაზე, შესაძლოა თუ არა მიხეილ სააკაშვილის დაკავებას ხელისუფლების შეცვლა მოჰყვეს, საყვარელიძე პასუხობს, რომ დღეს ექსპრეზიდენტის მხარდამჭერების რაოდენობა დაახლოებით 10%-ს შეადგენს, მისი მოწინააღმდეგეების კი 80-90%-ს, შესაბამისად, არსებობს შანსი, ციხიდან თავის დაღწევის შემთხვევაში უკმაყოფილო ადამიანები ექსპრეზიდენტს თავად გაუსწორდნენ. 
„სააკაშვილი უკრაინაში რუმინეთიდან კატერით შესვლას აპირებს“ - მირიან მირიანაშვილი: კიევში სააკაშვილი თვეში 200 000 დოლარს ხარჯავდა (ახალი თაობა) 

ავტ.: მარიამ მჭედლიშვილი 

ინტერვიუ ყოფილ დეპუტატ მირიან მირიანაშვილთან 

მირიან მირიანაშვილი აცხადებს, რომ სააკაშვილის პოლიტიკური კარიერა დასრულებულია და უკრაინიდან მისი გაძევება აშშ-ს ძალისხმევით მოხდა. რესპონდენტის მტკიცებით, სააკაშვილის გეგმები კომიკურ სახეს იღებს, რადგან ისეთ აბსურდულ რაღაცებს აპირებს, როგორიც რუმინეთიდან უკრაინაში კატერით შესვლაა. 

ყოფილი დეპუტატი დარწმუნებულია, რომ რუსეთი მიხეილ სააკაშვილის ხელით უკრაინაში ვითარებას ვეღარ არევს, რადგან საზოგადოების დიდმა ნაწილმა გაიაზრა თუ როგორი კორუმპირებულია საქართველოს ექსპრეზიდენტი. მირიან მირიანაშვილის ინფორმაციით, მიხეილ სააკაშვილი ყოველთვიურად მისი და გარემოცვის ფუფუნებისთვის 200 000 დოლარს ხარჯავდა. 
რესპონდენტის განცხადებით, ფუფუნების საშუალება მიხეილ სააკაშვილსა და „ნაციონალურ მოძრაობას“ აღარ ექნება, რადგან „შავი ფულის“ გამოყენების მხრივ პრობლემები შეიქმნა და ამ ყველაფერს დაემატა აზერბაიჯანელი დამფინანსებლის, ალიევების ყოფილი მძახლის არას აგალაროვის  „კრემლის სიაში“ შეყვანა. ყოფილი დეპუტატი ვარაუდობს, რომ დაფინანსების შეწყვეტის შემდეგ „ნაციონალური მოძრაობა“ კიდევ უფრო დასუსტდება და მიხეილ სააკაშვილს მხარდამჭერები არა მხოლოდ უკრაინაში, არამედ საქართველოშიც შემოეცლებიან. 

მირიან მირანაშვილი „ახალ თაობასთან“ საუბრისას აღნიშნავს, რომ მიხეილ სააკაშვილმა დაკავებისას არ იცოდა სად მიჰყავდათ და როდესაც გაიგო, საქართველოში ექსტრადირება არ ემუქრებოდა, „ისე გაიხარა, ნირვანაში ჩავარდა“. 
„თუ სააკაშვილს საქართველოში გამოუშვებთ, ჩვენ თვითმფრინავს დაჯდომის უფლებას არ მივცემთ“ - საქართველოს ხელისუფლებამ დაკავებული სააკაშვილის მიღებაზე უარი თქვა (ახალი თაობა) 

ავტ.: შორენა მარსაგიშვილი

ჟურნალისტი წერს, რომ თმებდაწიწკნილი მიხეილ სააკაშვილი უკრაინიდან გაძევებულია, თუმცა, საქართველოში მისი ექსტრადირება მაინც ვერ მოხერხდა. 

„სამართალდამცველთა რეფორმირების ცენტრის“ ხელმძღვანელი ზვიად კუპრავა  ამტკიცებს, რომ უკრაინას მიხეილ სააკაშვილის საქართველოში ექსტრადირება სურდა, თუმცა, ამ წინადადებაზე ჩვენმა ხელისუფლებამ კატეგორიული უარი განაცხადა და თქვა, რომ თუ სააკაშვილის თვითმფრინავი საქართველოში შემოვიდოდა, მას დაჯდომის საშუალება არ მიეცემოდა. – „შესაბამისად, მიშა ახლა ვარშავაშია და ისევ წარმოადგენს პოროშენკოსთვის მოუგვარებელ, მოჭარბებულ საფრთხეს, ბიძინა ივანიშვილმა კი დროებით, მაგრა ამოისუნთქა“, - აცხადებს კუპრავა. 

საპირისპიროს ამტკიცებს საქართველოს პროკურატურა. როგორც განცხადებაშია ნათქვამი, საგამოძიებო უწყებამ პოლონეთს მიხეილ სააკაშვილის მიმართ გამოსაყენებელ სისხლის სამართლის პროცედურებთან დაკავშირებით 2017 წლის აგვისტოში მიმართა. 
დავით ლორთქიფანიძე: გიგი უგულავას ვანისა და ხონის შუალედურ არჩევნებში შანსი არ აქვს (ახალი თაობა) 

ავტ.: გულიკო ბალაძე 

ინტერვიუ დავით ლორთქიფანიძესთან 

დავით ლორთქიფანიძის განცხადებით, გიგი უგულავა ვანისა და ხონის შუალედურ არჩევნებში აუცილებლად დამარცხდება, რადგან „ნაციონალურმა მოძრაობამ“ ამ რაიონებს უამრავი პრობლემა შეუქმნა, რომელიც ხალხს ჯერ კიდევ კარგად ახსოვს. 
ლორთქიფანიძე უგულავას მოსახლეობისთვის ცრუ დაპირებების გაცემაშიც ადანაშაულებს და ამბობს, რომ ვანის არქეოლოგიური მუზეუმის აღდგენაზე საუბრისას ყოფილ მაღალჩინოსანს უნდა ახსოვდეს, შენობა სწორედ „ნაციონალური მოძრაობის“ ძალისხმევით დაზიანდა. დავით ლორთქიფანიძე იხსენებს, რომ მიხეილ სააკაშვილის დავალებით გადახადეს მუზეუმს სახურავი, რის შედეგადაც შენობა, ფაქტობრივად, დაინგრა. ყოფილი დეპუტატის განმარტებით,  უკვე წლებია მიმდინარეობს სარეაბილიტაციო სამუშაოები  და პროექტი 2018 წლის ზაფხულში დასრულდება. 

დავით ლორთქიფანიძე არ გამორიცხავს, რომ „ქართულმა ოცნებამ“ შუალედური არჩევნებისთვის ვანსა და ხონში მისი კანდიდატურა წამოაყენოს. ყოფილი დეპუტატის თქმით, მან აღნიშნული ტერიტორია და მოსახლეობის პრობლემები კარგად იცის და საზოგადოების კეთილგანწყობითაც სარგებლობს. 
მიხეილ რამიშვილი: სასულიერო პირი მომიგზავნეს, მამა გიორგიზე  ზემოქმედება რომ მომეხდინა (ახალი თაობა) 
ავტ.: შორენა მარსაგიშვილი 

ინტერვიუ მიხეილ რამიშვილთან 

დეკანოზ გიორგი მამალაძის ადვოკატი აცხადებს, რომ 13 თებერვალს, სასამართლოს მიერ 9 წლიანი პატიმრობის გადაწყვეტილების ძალაში დატოვებით კიდევ ერთხელ დადასტურდა სისტემის გარდაცვალება. მისი თქმით, მოსამართლეები დღეს ნოტარიუსის ფუნქციას ასრულებენ და ბოლომდე მიჰყვებიან იმ გეგმას, რომელიც საპატრიარქომ, სასამართლომ და პროკურატურამ შეიმუშავა. რამიშვილი აცხადებს, რომ ბრალდებულს ქართული სასამართლოს იმედი აღარ აქვს და შემდეგ ინსტანციებში გასაჩივრება მხოლოდ სტრასბურგის სასამართლოში საჩივრის შესატანად საჭირო პროცედურული ნაბიჯები იქნება. უფლებადამცველის აზრით, სტრასბურგის სასამართლო აუცილებლად გამოიტანს გიორგი მამალაძის გამამართლებელ განაჩენს და ეს საქმე ქართული მართლმსაჯულების ისტორიაში სამარცხვინო ლაქად დარჩება. 

მიხეილ რამიშვილი „ახალ თაობასთან“ ინტერვიუში აცხადებს, რომ  გამოძიების პროცესში გიორგი მამალაძეს გარკვეული პირების საწინააღმდეგოდ ჩვენების მიცემას აიძულებდნენ. ადვოკატის მტკიცებით, მამა გიორგიზე ზემოქმედების მცდელობა მისი საშუალებითაც იყო და ერთ-ერთი სასულიერო პირი უფლებადამცველთან კონკრეტული წინადადებითაც მივიდა. 
საერთო გაზეთი 

თვითმარქვია ჟურნალისტი აფგან მუხთარლი და მუხთალი ქართველები (საერთო გაზეთი) 

„საერთო გაზეთი“ 
გამოცემა სარედაქციო წერილს აქვეყნებს, სადაც აფგან მუხთარლის მიერ „რუსთავი ორისთვის“ მიცემული ინტერვიუ საქართველოს წინააღმდეგ მიმართულ პროვოკაციადაა მოხსენიებული. წერილის თანახმად, საეჭვოა, როგორ მოახერხა ქართულმა ტელეკომპანიამ ორი დღით დაკავებული ჟურნალისტის, აფგან მუხთარლის ჩაწერა, ან რატომ ჰგავდა თვითმარქვია ჟურნალისტის განცხადებები იმ ტექსტებს, რომლებიც უკვე დიდი ხანია „რუსთავი ორის“ ერთერით ჟღერდება
„მივმართავთ საქართველოს პრემიერ-მინისტრს, ბატონ გიორგი კვირიკაშვილს - საქართველოს წინააღმდეგ დიდი საინფორმაციო ომია გამოცხადებული. თავის დამშვიდება იმით, რომ ჩვენთან  მედია თავისუფალია და ვისაც რა უნდა, ის თქვას, არა გვგონია მართებული იყოს. 

მედიის თავისუფლებასაც აქვს თავისი საზღვარი, რომლის გადალახვის შემდეგაც ის შეიძლება თავისი ქვეყნის დამანგრეველ, დესტრუქციულ ძალად იქცეს. ქართული მედია დღეს ზუსტად ამ ეტაპზეა... 

იმოქმედეთ, ბატონო პრემიერო, სანამ გვიან არ არის“, - ნათქვამია რედაქციის წერილში. 

მშვიდობით, მიშა! შენ პოლონეთიდანაც მალე ამოგკრავენ ჭიტლაყს... შენ რომელი ქვეყანა აგიტანს, გაშიფრულ და გაბანძებულ რუსეთის აგენტს (საერთო გაზეთი) 
ავტ.: ქეთევან ზარნაძე 

ჟურნალისტი ქეთევან ზარნაძე მიხეილ სააკაშვილის ეკა კვესიტაძისთვის მიცემულ ინტერვიუს განიხილავს და წერს, რომ საქართველოს ყოფილი პრეზიდენტი ყოველდღიურად სულ უფრო „მძიმდება“. ავტორის თქმით, თუკი მიხეილ სააკაშვილი დავით აღმაშენებელსა და სხვა გენიალურ პიროვნებებს მხოლოდ „კაიფში“ ედრებოდა, ახლა სულ უფრო ხშირად ბაქიბუქობს, რომ მსოფლიო დონის ლიდერია. 

ქეთევან ზარანაძე წერს, რომ მიხეილ სააკაშვილი „გაშიფრული, გაბანძებული რუსეთის აგენტია, რომელსაც პოლონეთიდანაც მალე ამოკრავენ ჭიტლაყს“. 

ნარკომაფია და ახალი „მხედრიონი“ ანუ „მდედრიონი“ და ახალი „საძმოები“ ახალი სტატუსით (საერთო გაზეთი) 

ავტ.: ვახტანგ ხარჩილავა
სტატიის ავტორი დღეს არსებულ არასამთავრობოებს თანამედროვე „მხედრიონს“, „მხედრიონსა“ და „საძმოებს“ უწოდებს. ჟურნალისტი პარალელს 90-იან წლებთან ავლებს და იხსენებს, რომ მაშინ „მხედრიონი“ და მისი გარემოცვა იარაღითა და ნარკოპოლიტიკით ატერორტებდა ქვეყანას, თანამედროვე „მხედრიონი“ კი მიკროფონს, მედიასა და ადამიანის უფლებების დაცვას იყენებს შირმად, თუმცა, საბოლოოდ ქვეყნის განვითარებას უშლის ხელს. 
მასალაში ნათქვამია, რომ დღეს პოლიტიკოსები და მედიაც კი ღია ეწევიან ნარკოტიკის პროპაგანდას, თუმცა, ამაზე რეაგირება არ ხდება. 

„რატომ უსვამენ თავზე ხელს და რატომ უჩლექენ ენას ამ პარაზიტულ და მუქთახორა ორგანიზაციებს, რომლებიც ლამის არის, არაოფიციალურ ხელისუფლებად გვექცეს,  რომელიც ოფიციალურ ხელისუფლებას ხშირად შანტაჟის ენით ელაპარაკება?“,  - ნათქვამია სტატიაში და ხაზგასმულია, რომ ეს არასამთავრობო ორგანიზაციები უსასყიდლოდ არ ლობირებენ ანტისახელმწიფოებრივ ინიციატივებს. 

„საერთო გაზეთის“ რედაქტორი ყურადღებას ამახვილებს იმ ფაქტზე, რომ ბოლო წლების განმავლობაში საჯარო სამსახურებში ნარკოშემოწმება არ ჩატარებულა, რაც სერიოზულ ეჭვს ქმნის ჩინოვნიკების ნარკომომხმარებლობასთან დაკავშირებით. ვახტანგ ხარჩილავა მიიჩნევს, რომ წამალდამოკიდებულ ადამიანებს ქვეყნის ბედი არ უნდა ებაროთ და თუკი ვინმეს „კაიფი“ უნდა, მან საჯარო სამსახურზე უარი უნდა თქვას. 

დოდო გუგეშაშვილსა და მის ვაჟზე განხორციელებულ თავდასხმაში ერთი კი არა რამდენიმე პირი მონაწილეობდა? (საერთო გაზეთი) 
ავტ.: ირანდა კალანდაძე

„საერთო გაზეთი“ გუგეშაშვილების ოჯახზე განხორციელებულ თავდასხმაზე წერს და ხაზს უსვამს, რომ მკვლელობის რამდენიმე მოტივი არსებობდა. სტატიაში ნათქვამია, რომ დოდო გუგეშაშვილს „მხედრიონში“ ყოფნის პერიოდიდან არაერთი ადამიანი ჰყავდა განაწყენებული და შესაძლოა, მომხდარი სწორედ 90-იანი წლების მოვლენებს უკავშირდებოდეს. თუმცა, ავტორი არც გუგეშაშვილის უკრაინასთან კავშირს ივიწყებს და აქვე დასძენს, რომ ვიცე-პოლკოვნიკი მალხაზ მაჩალიკაშვილისა და მისი ოჯახის ახლო მეგობარია და არ არის გამორიცხული, მომხდარი პანკისის მოვლენებთან იყოს კავშირში. 

მასალის თანახმად, გუგეშაშვილების მეზობლები ამბობენ, რომ შემთხვევის დროს კიბეებზე „კაპიშონიანმა“ ახალგაზრდამ ჩაირბინა, რომელსაც ხელში პარკი ეჭირა. თვითმხილველების თქმით, პარკი, მინის მსგავს ხმას გამოსცემდა, თუმცა, დეტალები არავინ იცის, რადგან კორპუსში იმ დროს შუქი ჩაქრა. 
ჟურნალისტი ვარაუდობს, რომ დამნაშავეს ხელში DVD-იანი პარკი ეჭირა, დანაშაულში კი რამდენიმე ადამიანი მონაწილეობდა, ერთი რომელმაც მკვლელობა ჩაიდინა, მეორე კი ვინც შენობაში დენი გათიშა. 

თბილისი ნანგრევებქვეშ რომ დაიმარხება, მერე დავიწყებთ დამნაშავეების ძებნას? (საერთო გაზეთი) 

ავტ.: მანანა სუხიშვილი 

„მშენებელთა ლიგის“ სპეციალისტები, ანზორ საკანდელიძე, ვაჟა დარჩიაშვილი, ბესო ჭიჭინაძე და გიორგი საღადაშვილი თბილისის განაშენიანების პრობლემებზე საუბრობენ. რესპონდენტების თქმით, მშენებლობის ნებართვის გაცემის დროს არც დედაქალაქის მთავრობა და არც კერძო კომპანიები არ ითვალისწინებენ სეისმურ მდგრადობას, სამშენებლო სამუშაოები კი დაბალხარისხიანი პროდუქციით ხორციელდება, რაც საბოლოოდ არაერთი ნაგებობის ნგრევას გამოიწვევს. 
სპეციალისტების განმარტებით, „ნაციონალური მოძრაობის“ პერიოდიდან დაიწყო მშენებლობისას სომხური, პერლიტინის დანამატიანი ცემენტის გამოყენება. მათი განმარტებით, პერლიტინის „არმატურასთან“ შეხებისას ლითონის კოროზია იწყება, რაც ნიშნავს, რომ კორპუსები მშენებლობის დასრულებამდე უკვე ავარიულია. 

ექსპერტები იმედოვნებენ, რომ დედაქალაქის მთავრობა ამ პრობლემას სათანადო ყურადღებას დაუთმობს და მშენებლობები ფორმალური ექსპერტიზის დასკვნის საფუძველზე აღარ დაიწყება. 

ძალიან კი ვფრთხილობ, მაგრამ გული მიგრძნობს, ნარმანია მაინც მომიხელთებს სადმე და აუცილებლად გამიტეხავს თავს (საერთო გაზეთი) 

რუბრიკა: კეშას ბლოგი 

ავტორი ვარკეთილის მეტროს ჭერის ჩამონგრევის ფაქტს სატირულ ჟანრში განიხილავს და წერს, რომ ბოლო დროს თავის გატეხვის შიში დასჩემდა, მთავარი დამნაშავე კი დავით ნარმანიაა, რომელმაც მართალია მერობის პერიოდში თავიც გაიტეხა და სახელიც, თუმცა, მაღალ თანამდებობაზე ყოფნის შანსი არ დაუკარგავს.

რა მიზნით შეიქმნა საზოგადოება „გუდაუთა“ და როგორ აპირებს იგი ქართულ-აფხაზური ურთიერთობების ახალ ეტაპზე გადაყვანას? (საერთო გაზეთი) 

ავტ.: ნელი თორდია 

ინტერვიუ საზოგადოება „გუდაუთას“ წევრ ვაჟა კაკაბაძესთან 

ვაჟა კაკაბაძე საზოგადოება „გუდაუთას“ საქმიანობის შესახებ საუბრობს. მისი თქმით, ორგანიზაცია 4 წლის წინ შეიქმნა და მისი მიზანი სახალხო დიპლომატიის გზით ქართველებისა და აფხაზების დაახლოებაა. რესპონდენტი აცხადებს, რომ ბოლო დროს ურთიერთობა მეტნაკლებად დათბა და ცოტა ხნის წინ სოხუმის უნივერსიტეტის ინიციატივით აფხაზი სტუდენტები იყვნენ თბილისში ჩამოსული. 

ვაჟა კაკაბაძე თავისუფალი საგანმანათლებლო ზონის შექმნის იდეით გამოდის და ამბობს, რომ ამ სივრცეში განათლება ქართველმა და აფხაზმა ახალგაზრდებმა ერთად უნდა მიიღონ. 
ქისტები და ჩვენ... (საერთო გაზეთი) 

ავტ.: კობა არაბული 

კობა არაბული მკითხველს ქისტებისა და ქართველების რამდენიმესაუკუნოვანი თანაცხოვრების ისტორიას აცნობს. 
„ფარმაცევტული სახლი +“ ფარმაცევტულ კომპანია „სალხინოს“ მიზანმიმართულად ანადგურებს  (საერთო გაზეთი) 

ავტ.: „სალხინოს“ გენერალური დირექტორი როინ ნაჭყებია 

„სალხინოს“ გენერალური დირექტორი აცხადებს, რომ კომპანია „ფარმაცევტული სახლი+“ მათ ორგანიზაციას მიზანმიმართულად ანადგურებს. მისი თქმით, სასამართლომ „ფარმაცევტული სახლი+-ის“ მიერ ინიცირებული უსაფუძვლო სარჩელის გამო „სალხინოს“ ქონება დააყადაღა და პროდუქციის საერთაშორისო ბაზარზე გატანა ვერ ხერხდება, რაც კომპანიას გაკოტრების საფრთხეს უქმნის. 
როინ ნაჭყებია იმედოვნებს, რომ საკასაციო საჩივრის საფუძველზე დაკმაყოფილდება „სალხინოს“ მოთხოვნა და საქმე დაუბრუნდება თბილისის სააპელაციო სასამართლოს, რის შემდეგაც „სალხინო“ საკუთარ სიმართლეს დოკუმენტაციითა და არაერთი არგუმენტით დაამტკიცებს. 

